
Uhin ultramoreak podcastean eman
diguten berri bati buruz arituko gara:
emakumeentzat propio diseinatutako
autoaz. Nolakoa irudikatzen duzu?
Nolakoak dira emakumeentzat propio
diseinatzen dituzten produktuak?
Horietako baten batek merezi du?

Sekuentzia honetan, hau egin dezakezu:

« Emakumeentzat propio diseinatutako
autoa irudikatu.
Albistea entzun eta galderei erantzun.
Emakumeentzat berariaz sortutako
produktuei buruzko iritzia eman.
Kexa-gutun eredua aztertu.
Iragarki iraingarri bat dela-eta,
enpresa bati kexa-gutuna idatzi.

1. Nolakoa ote da?
Z
< Irratsaioan emakumeentzat berariaz diseinatutako auto baten berri
"'DJ emango digute. Aurrera gaitezen, eta, binaka, erantzun galderei.
-
<
- - Zer datorkizu burura “emakumeentzat diseinatutako autoa” irakurrita?

- Nolakoa izango dela uste duzu?

- Zuri eskatuko balizute auto hori diseinatzeko, zein ezaugarri izango lituzke?

Esaldiok erabil ditzakezu:

e Nire ustez, handia izan beharko luke; hartara...
e Nik dudana bezalakoa bada, egokia izango da.
e Ez dakit galderak zentzu handirik duen.

e Ez dakit zer esan. ‘

2. Lexikoa aberasten

Entzungo dugun irratsaioko hitzak dira honakoak. Lotu bi zutabeak.
Adi: pare bat hitzetan aukera bat baino gehiago dago.

1. Berariaz (egin, sortu) a. Azala zaintzeko ohitura.

2. Gehigarriak (eduki) b. Begi-bistan

3. Skincare (egin) c. Influentzia

4. Agerian (utzi) d. Propio

5. Nahita (egin) e. Ohikoari gehitzen zaiona

6. Barneratuta (eduki) f. Apropos

7. Aurreiritzia (eduki) g. Aurretik zer uste dugun Erantzunak

8. Eragina (izan) h. Normalizatuta 8. orrialdean
daude.

3. Zer esan dute?
Entzun Uhin ultramoreak podcastean nolako albistea komentatu duten Ana

Galarragak eta Alaitz Ochoa de Eribek, eta aukeratu erantzun zuzenak.

1. Nork diseinatu du emakumeentzako autoa?
a) Emakumeen ingeniari-talde batek, datuetan oinarrituta.

b) Adimen artifizialak, hala aginduta.
c) Unibertsitateko irakasle-talde batek, ikerketa batean oinarrituta. E 'E

2. Nolakoa da autoa?
a) Arrosa da; gainera, segurtasun-sistema gehigarriak dauzka. E

b) Arrosa da; gainerakoan, edozein autoren modukoa.
Emakumeentzat

c) Kolorea aukera daiteke, eta segurtasun-sistemak ere bai. £l
diseinatutako autoa

3. Zer gehiago dauka?

a) Ezer ez; auto normala da, alde bakarra marketina izan da.

b) Seme-alabak eramateko aulkitxoak ditu, eta ispilua ohi baino handiagoa.
c) Ispilu handia du oinezkoak hobeto ikusteko, besterik ez.

4. Zein izan da autoa diseinatu dutenen asmoa?

a) Emakumeentzat “praktikoa” izatea, behar zehatzak asetzeko.
b) Jendeari ikusaraztea emakumeek hobeto gidatzen dutela.

c) Agerian jartzea barneratuta dauzkagun aurreiritzi matxistak.

5. Zein izan da elkarrizketaren “tonua”?

a) Ironia izan da nagusi.

b) Seriotasuna izan da nagusi, haserre baitaude.

c) Poza izan da nagusi, albiste on bati buruz aritu baitira hasiera-hasieratik!

Erantzunak 8. orrialdean daude.

4. Emakumeentzat berariaz sortua

Badira merkatuan produktuak emakumeentzat berariaz diseinatuak; edo,
behintzat, hala saltzen dizkigute. Egin guztion artean zerrenda labur bat.

Depilatzeko aitzurra

39379088

Bada, orain, idatzi lauzpabost esaldi, produktu horiei buruzko zure iritzia
emateko. Horretarako, erabili beheko hitzak (zeuk aukeratu zein);
amaitutakoan, irakur itzazu ozen ikaskideen aurrean.

Hitzak: berariaz (egin, sortu), gehigarriak (eduki), agerian (utzi, geratu), nahita
(egin), barneratuta (eduki), aurreiritziak (eduki), eragina (izan)

Binaka, egin solasaldia orain arte aipatutako kontuez.

- Zer iruditu zaizu CARmelaren kontu hori dena?

- Zer deritzozu guztion artean osatu duzuen zerrendari?

- Ba al dago berariaz emakumeentzat interesgarria litzatekeen produkturik?
- Bat zatoz ikaskideek eman dituzten iritziekin?

Esaldiok erabil ditzakezu:

e Egoki deritzot CARmelaren kanpainari: balio izan du konturatzeko zeinen
barneratuta dauzkagun zenbait ideia

e Kontu hauekin ez dakit zer egin: barre ala negar

e Jendea ez da konturatzen zenbaterainoko eragina daukaten aurreiritziek

e Bai, zerrendan badira zenbait produktu interesgarri, hala nola...

e Esan dudan bezala, nire ustez horrek ez du zentzurik

e Nik emakumeentzat berariaz diseinatutako bizikleta bat daukat, eta...

5. Kexa-gutuna aztertzen 1

Hemen duzu CARmela benetakoa izan balitz, egin zitekeen kexa bat.
Aztertu eta azpimarratu aukera zuzenak. Adi!, zenbaitetan egokitasunari
erreparatu beharko diozu aukera zuzena egiteko. Ondoren, alderatu
egindakoa ikaskide batekin, eta arrazoitu zeure aukerak.

AUTOCAR ETXEA
Luzaide kalea 4,3.A/3.a (1)
20018 / 20.018 (2), Donostia

Gasteiz/Gasteizen (3), 2026ko apirilaren 15a

Zuzendari jauna/andrea: / Zuzendari jaun/andre agurgarria: (4)
Ainara Landarbaso nauzu, eta Euskal Herriko Emakumeak Zutik taldearen
izenean idazten dizut.

Gutun honen bidez / Gutun honekin (5), kexa adierazi nahi dizugu CARmela
autoa dela-eta zure enpresa zabaltzen ari den iragarki sexistarengatik /
iraingarri eta nazkagarriarengatik (6).

Uste dugu horrelako iragarkiek kalte handia eragiten diotela ongizate-
gizarteari, berdintasunik gabe ez baitago ongizaterik. 1zan ere / Horregatik (7),
sinadura-bilketa egin dugu, Euskal Herri osoan, iragarki hori ken dezazuela /
dezazuen (8).

Zure enpresaren iragarkiak emakumezkoon gaineko estereotipo guzti-guztiak
biltzen ditu, eta horiek iraingarriak dira guretzat: besteak beste, okerrago
gidatzen dugula iradokitzen du segurtasun-sistema gehigarriak aipatzean.
Emakumeon eginbeharra familia edukitzea dela ere zabaltzen ari zarete autoa
seme-alabentzat ondo egokituta dagoela esanda.

Horiek ez dira kontu hutsalak, horrelako ideien atzetik bestelako erasoak etorri
ohi baitira. Hori dela-eta / Orduan (9), iragarkia kendu ezean protesta gehiago
egiteko prest gaudela jakinarazi / esan (10) nahi dizugu, harik eta iragarkia
erretiratu arte.

Gure eskaera kontuan hartuko duzulakoan, agur / agur bero bat (11).

fi

Ainara Landarbaso Ezkiaga (Euskal Herriko Emakumeak Zutik)

Oh./Ohar. (12): gutun honekin batera, bildutako 10.000 sinadurak bidaltzen
dizkizugu.

Erantzunak hurrengo orrialdean daude. |kus itzazu eta komentatu
ikaskidearekin.

6. Kexa-gutuna aztertzen 2 (erantzunak)

Hona hemen erantzun zuzenak azpimarratuta. Alderatu zuk egindakoarekin
eta saiatu zalantzak argitzen ikaskideekin.

AUTOCAR ETXEA
Luzaide kalea 4,3.A/3.a (1)
20018 / 20.018 (2), Donostia

Gasteiz/Gasteizen (3), 2026ko apirilaren 15a
Zuzendari jauna/andrea: / Zuzendari jaun/andre agurgarria: (4)

Ainara Landarbaso nauzu, eta Euskal Herriko Emakumeak Zutik taldearen
izenean idazten dizut.

Gutun honen bidez / Gutun honekin (5), kexa adierazi nahi dizugu CARmela
autoa dela-eta zure enpresa zabaltzen ari den iragarki sexistarengatik /
iraingarri eta nazkagarriarengatik (6).

Uste dugu horrelako iragarkiek kalte handia eragiten diotela ongizate-
gizarteari, berdintasunik gabe ez baitago ongizaterik. 1zan ere / Horregatik (7),
sinadura-bilketa egin dugu, Euskal Herri osoan, iragarki hori ken dezazuela /
dezazuen (8).

Zure enpresaren iragarkiak emakumezkoon gaineko estereotipo guzti-guztiak
biltzen ditu, eta horiek iraingarriak dira guretzat: besteak beste, okerrago
gidatzen dugula iradokitzen du segurtasun-sistema gehigarriak aipatzean.
Emakumeon eginbeharra familia edukitzea dela ere zabaltzen ari zarete autoa
seme-alabentzat ondo egokituta dagoela esanda.

Horiek ez dira kontu hutsalak, horrelako ideien atzetik bestelako erasoak etorri
ohi baitira. Hori dela-eta / Orduan (9), iragarkia kendu ezean protesta gehiago
egiteko prest gaudela jakinarazi / esan (10) nahi dizugu, harik eta iragarkia
erretiratu arte.

Gure eskaera kontuan hartuko duzulakoan, agur / agur bero bat (11).

Gl

Ainara Landarbaso Ezkiaga (Euskal Herriko Emakumeak Zutik)

Oh./Ohar. (12): gutun honekin batera, bildutako 10.000 sinadurak bidaltzen
dizkizugu.

Azalpenak hurrengo orrialdean daude. Irakur itzazu eta komentatu
ikaskidearekin. Zalantzarik izanez gero, galdetu irakasleari.

7. Kexa-gutuna aztertzen 3 (azalpenak)

Kexa honek “formala” behar du izan; gainera, haserre gaudela nabaritu
behar da; hori bai, errespetua galdu gabe. Beraz, zuzena izateaz gain,
egokia izan behar du, tonuarekin koherentea.

1. Atearen letra, maiuskulaz:
3.a (hirugarren solairuan bizi da)
3.A (hirugarren solairuan bizi da, A letran)

2. Posta-kodeak ez darama punturik, hain
zuzen ere kodea delako eta ez zenbakia.

3. Datak koherentzia behar du (bi hauek egokiak dira):
Gasteizen, 2026ko apirilaren 15ean
Gasteiz, 2026ko apirilaren 15a

4. “Agurgarria” formala da, baina estimua adierazten du. Beste aukera neutroagoa
denez, kasu honetan egokiagoa da, idazlea haserre baitago.

Bestalde, karguduna emakumea ala gizona den ez dakigunean, jaun/andre formula
erabiliko dugu, eta/edo kargua soilik aipatu (“Zuzendari hori:").

5. “Honekin" erdarakada da, hemen “zeren bitartez” adierazi behar dugulako; aldiz,
amaierako “gutun honekin batera” esapidea zuzena da.

6. Haserre gaudela nabaritu behar da, baina errespetua galdu gabe. Horregatik, komeni
da “nazkagarri” hitza eta antzekoak ekiditea.

7. “Horregatik” ondorioa adierazteko erabili behar da, kasu honetan bezala (“sinadura-
bilketa” da ondorioa). “Izan ere”, aldiz, arrazoiak (ondoren) emateko erabili behar da; kasu
honetan arrazoiak aurretik eman dira.

Aukera hau ere zuzena litzateke (lehenengo, ondorioa azaldu; ondoren, arrazoia):
“Sinadura-bilketa egin dugu; izan ere, uste dugu horrelako iragarkiek kalte handia
eragiten diotela ongizate-gizarteari, berdintasunik gabe ez baitago ongizaterik”.

8. Helburua adierazteko subjuntiboa da (zertarako?); beraz, aditzoinari -N jarri behar zaio.
-N daramate:

» Helburuzko perpausak (Zertarako?) > Irakur dezan eman diot (= irakurtzeko)

* Nahia adierazteko perpausak > Egin dezazun nahi dut (= zuk egitea nahi dut)

o Aginte-perpausak (1. pertsona) > Has gaitezen lanean!

9. “Orduan” informala da, eta ahozko erregistroarekin lotuta dago.
10. “Esan” orokorregia da, eta kutsu informala du: hemen “jakinarazi” da egokia.

1. “Agur bero bat” formulak estimua adierazten du; hemen ez da egokia, idazlea haserre
baitago.

12. “Ohar” hitzaren laburdura “oh.” da; bestela, idatzi “oharra”.



& Emakumeentzat diseinatutako autoa? @ 39379088
‘Uﬂ P

Amaia Lopez de Luzuriaga Martinez

7‘\ 8. Kexa-gutuna idazten
. Hau etxean egin dezakezu. Irakurri egoera, eta idatzi kexa-gutuna ikusi berri

A dugun eredua aintzat hartuta. Ondoren, eman irakasleari.

Egoera: iragarki bat ikusi duzu, eta iraingarria iruditu zaizu. Enpresako zuzendariari
kexa-gutuna idaztea erabaki duzu, iragarkia lehenbailehen ken dezan.

ERANTZUNAK

2. Lexikoa aberasten

1- d/f; 2- e; 3- a; 4- b; 5- f/d; 6- h; 7- 9; 8- ¢
3. Zer esan dute?
1-b;2-a;3-b;4-¢;5-a

Hona hemen iragarkiko autoa:

Midas (albisteko CARmela autoa)

HIZTEGI LAGUNGARRIA

Berariaz diseinatua. Propio, apropos diseinatua.
Segurtasun-sistema gehigarriak. Ohiko sistemak baino gehiago.

Skincare egiteko. Ingelesezko hitza. Azala zaintzeko ohiturak.

Agerian jartzeko. Begi-bistan jartzeko.
Nahita da. Zerbait apropos egin, asmo jakin batekin; ez oharkabean.

TRANSKRIPZIOA

Ana Galarraga: Eta nik bai, ekarri dut zerbait, bueno, hola, pixka bat, txispa gehiagokoa.
Alaitz Ochoa de Eribe: Eskerrak, eskerrak.

Ana Galarraga: Eskerrak, Edurne Gaston Estangari eskerrak.

Alaitz Ochoa de Eribe: A, bueno.

Ana Galarraga: Hark bidali didalako hau, hain justu. Eta kontua da automobil bat
diseinatu dutela adimen artifiziala erabilita. Horraino, normal. CARmela deitu diote auto
horri, eta berezia da, adimen artifizialari eman dizkioten, ba, diseinatzeko agindu horietan,
jarri dutelako izan behar duela berariaz diseinatua emakumeentzat.

Alaitz Ochoa de Eribe: Aaaaa!

Ana Galarraga: Emakumeentzako aproposa izan behar duela.

Alaitz Ochoa de Eribe: Eta nolakoa da niretzako aproposa den auto hori?

Ana Galarraga: Klaro (jakina), imajinatuko duzun bezala, gutaz dauden estereotipo guzti-
guztiak biltzen ditu. Adibidez, ze kolore edukiko du?

Alaitz Ochoa de Eribe: Arrosa.

Ana Galarraga: Evidentemente (zein bestela). Eta, gainera, bueno, segurtasun-sistema
gehigarriak dauzka, ze denok dakigu emakumeok oso gaizki gidatzen dugula eta
arriskutsuak garela errepidean, noski.

Alaitz Ochoa de Eribe: Bueno, bueno, bueno...

Ana Galarraga: Eta, ba, seme-alabak edo umeak eramateko eta familiarentzako-eta ere
ondo egokituta dago.

Alaitz Ochoa de Eribe: A, klaro!, aulkitxoak edukiko ditu, ezta?

Ana Galarraga: Bai, bai. Hori guztia dauka, maja.

Alaitz Ochoa de Eribe: Ba, behar dugun guztia, zuk esan duzun bezala. Seguru parasolean
datorren ispilu hori ere kriston (kristoren) handia dela, ba, semaforoetan skincare egin ahal
izateko edo makillatzeko...

Ana Galarraga: Ba, bai. Ba, bai. Hori ere bai, Hori ere bai.

Alaitz Ochoa de Eribe: Asmatu dut, asmatu dut. Estereotipoek zer daukate? Ba, ez dutela
sorpresarik ematen, ezta?

Ana Galarraga: Hori da, kar-kar-kar!

Alaitz Ochoa de Eribe: Ez dakit zer egin, Ana, barre ala negar.

Ana Galarraga: Ba, beitu (begira), gaur barre. Gainera, CARmela egin dutenek ere hori
bilatu dute: ba, jendea konturatzea ze absurdoak eta diskriminatzaileak diren...

Alaitz Ochoa de Eribe: A, nahita egin dute.

Ana Galarraga: ... bai, bai, bai. Ba, barneratuta dauzkagun aurreiritzi matxista horiek
agerian jartzeko eta erakusteko automobilen diseinuan ere zenbaterainoko eragina
daukaten; bai, bai, nahita da.

Alaitz Ochoa de Eribe: Orduan, umore onez hartuko dugu....

